
Uvod
Transformacija nastave sa klasičnog na online pristup rada predstavljala je veliki 
izazov za nastavni kadar i obrazovne institucije. U taj proces uložen je veliki na-
por kroz osmišljavanje novog sistema rada, a očito je da ćemo taj sistem u skorije 
vrijeme, minimum još jednom, morati primijeniti, a da tek treba da dobijemo kon-
kretne rezultate njegove efikasnosti. 

Tokom kreiranja i realizacije tog sistema pojavilo se više izazova - kako preći iz 
klasične učionice u virtuelnu učionicu; kako uskladiti nastavu u realnom vre-
menu sa asinhronim učenjem; i kako pomoći nastavnicima i učenicima na tom 
putu? Međutim, poseban izazov predstavljala je procjena znanja. Ako su tehnič-
ka pomagala i pružala mogućnost za primjenu novog metoda rada, kod procjene 
znanja virtuelni svijet je samo zakomplikovao situaciju. 

Očekivano, kreiran je niz strategija i pomagala koji su za cilj imali da omoguće 
klasične provjere znanja u virtuelnom svijetu, ili da iskoriste tehničke prednosti 
i multimedijalni sadržaj da provjere budu pristupačnije, efikasnije i interesan-
tnije. Međutim, ostala je realna sumnja kako u potencijal prenosa znanja i razvoj 
vještina u virtuelnom svijetu, tako i u njegovu procjenu, pogotovo kad se radi o 
procjeni razumijevanja. Ako govorimo o nastavi istorije, pogotovo kod nastave 
kompleksnih, osjetljivih i kontroverznih tema, potreba za razvojem razumijevanja 
naučenog umjesto prenosa znanja je od fundamentalnog značaja. Osim prihva-
tanja faktografije, mnogo značajnije je da učenik može pružiti objašnjenje, pro-
naći dokaz i pokazati primjer, pojednostaviti, primijeniti (naći upotrebu), koristiti 
analogiju, i izložiti temu na nove načine.

Ovaj priručnik je kreiran s idejom da se pruži pregled izazova i metodologija kod 
online nastave istorije, a s ciljem procjene znanja zasnovane na ishodima i pro-
cjene znanja u nastavi istorije usmjerene ka razumijevanju. Autori se nadaju da 
će makar djelimično olakšati izazovan rad nastavnika istorije i drugih istorijskih 
edukatora. 

Nastava zasnovana  
na ishodima 
Osnovni cilj obrazovnog procesa jeste osposobljavanje učenika da primijene ono 
što su naučili u školi u kasnijim fazama života. Stoga, cilj nastavnika je da učenici 
budu u mogućnosti da upotrijebe svoje znanje kada se suoče sa novim informa-
cijama, ali i problemima.

Moderna nastava istorije, u tom smislu, ima veoma značajnu ulogu. Uloga na-
stavnika je da, nezavisno od okruženja u kojem se nastavi izvodi, doprinese da 
se ovaj proces nesmetano odvija. 

Savremena istorijska pedagogija podučava učenike kako da koriste dokaze i logi-
ku, ali i da pronalaze dokaze kroz strpljivu analizu izvora, da ih postave u vrijeme i 
prostor, da preispituju izvore, da donose zaključke, odluke... Istorijska analiza koja 
omogućava razvoj vještina kritičkog mišljenja zahtijeva izvore, a učenici treba da 
postavljaju pitanja izvorima i pronalaze informacije u materijalu koji je nastavnik 
odabrao ili koje nudi udžbenik. Koristeći ovu metodologiju, učenici će procijeniiti 
istorijske promjene i kontinuitet, suočiti se sa različitim tumačenjima i perspek-
tivama i razumjeti složenost uzročno-posljedične veze i poteškoće pri odabiru 
izvora. Proučavanje istorije poboljšava donošenje odluka i prosuđivanje.1

Prosvjetni radnici i nastavnici u gotovo svim zemljama svijeta danas se bore sa 
razvojem i primjenom nastavnih planova i programa zasnovanih na standardima, 
ishodima učenja i objektivnom ocjenjivanju. Znanje i vještine, kao i povezana ne-
zavisnost i odgovornost koju je učenik  stekao učenjem, ogledaju se u ishodima 
učenja nastavnog programa. Ishodi učenja koji se, na kraju, procijenjuju moraju 
biti napisani tako da budu jasni i nedvosmisleni za sve, posebno za učenike i da 
znaju kako će se pojedinačni ishodi mjeriti i vrednovati.2

1   Luisa Black, History teaching today - COE. (2011), str. 4.  https://rm.coe.int/09000016806513c2

2  Marijana Marinović, Nastava povijesti usmjerena prema ishodima učenja, Metodički priručnik za 
nastavnike povijesti, Agencija za odgoj i obrazovanje, Zagreb 2014, str. 51.

Ishodi učenja treba da budu specifični i dobro definisani, kako bi jasno i sažeto 
objasnili posebne vještine koje bi učenici trebalo da budu u stanju da pokažu, 
razviju i znaju kao rezultat nastavnog programa. Oni, takođe, treba da isključe 
najveći mogući broj alternativa kako bi se mogli mjeriti. Ciljevi koji opisuju pla-
nirane ishode učenja kao rezultat nastave obično su uokvireni u smislu nekog 
sadržaja predmeta i opisa onoga što se sa tim sadržajem treba uraditi.

Ishodi učenja  u online nastavi mogu se postići širokim spektrom metoda uče-
nja, kao što su interaktivne lekcije, simulacije, online diskusije, online testovi i 
ispitivanja procjene. Posebnu pažnju, u tom slučaju, treba posvetiti tehnološkim 
i resursnim kapacitetima. Ukupna strategija evaluacije i metode za procjenu na-
pretka učenika, takođe, bi trebalo da budu definisani kao dio cjelokupnog pro-
cesa.

Blumova taksonomija obrazovnih ciljeva, iz 1956. godine, je tradicionalni okvir za 
strukturiranje ishoda učenja. Nivoi ishoda za Blumov kognitivni domen uključuju 
znanje, razumijevanje, primjenu, analizu, sintezu i evaluaciju. Ove kategorije su 
poređane po rastućem stepenu kognitivne složenosti, gdje evaluacija predstav-
lja najviši nivo. Važno je da se ishodi navedu u budućem vremenu, u smislu ono-
ga što bi učenici mogli da urade kao rezultat nastave.

Blum je originalnu taksonomiju vidio kao nešto više od mjernog alata. Vjerovao 
je da bi to moglo poslužiti kao zajednički jezik o ciljevima učenja, kako bi se olak-
šala komunikacija među učenicima i nastavnicima, predmetima i nivoima ocjena.

Opšte je prihvaćeno, ali vrijedi ponoviti, da su informacije dobijene tokom pro-
cesa ocjenjivanja u velikoj mjeri pod uticajem onoga što im je prethodilo tokom 
nastavnog procesa, jer su oba procesa - instrukcija i ocjenjivanje - usklađena sa 
navedenim ciljem. Ako su komponente dobro usklađene, rezultati procjene će 
vjerovatno biti razumno valjani. Nasuprot tome, ako komponente nijesu dobro 
usklađene, rezultati procjene će biti upitne validnosti.3

Naravno, ovdje se postavlja logično pitanje: kakvi će rezultati procjene biti u 
različitim okolnostima? To se, naročito, odnosi na način i okruženje u kojima se 

3  Peter W. Airasian & Helena Miranda  (2002)  The Role of Assessment in the Revised Taxono-
my, Theory Into Practice, 41:4, 249-254, DOI: 10.1207/s15430421tip4104_8

instrukcije sprovode. U online okolnostima, na primjer, svjesni smo da postoje 
određena ograničenja, zbog kojih često sve komponente neće biti u potpunosti 
ispunjene, pa se i validnost procjene može dovesti u pitanje.

Ako učenici nijesu u mogućnosti da shvate da ne poznaju neki aspekt činjenič-
nog, konceptualnog ili proceduralnog znanja, malo je vjerovatno da će uložiti 
bilo kakav napor da steknu ili konstruišu nova znanja. Shodno tome, naglašava-
mo potrebu da nastavnici pomažu učenicima da precizno procijene svoju sa-
mospoznaju.

Treba uvijek imati u vidu način na koji se proces ocjenjivanja sprovodi i šta je 
u njegovom fokusu. Ukoliko je, a to nije rijedak slučaj, nastavnik zainteresovan 
uglavnom za podučavanje i ocjenjivanje stepena u kojemu su uče nici naučili 
napamet neki sadržaj i zadržavali ga određeno vrijeme u memoriji, on će se fo-
kusirati uglavnom na jedan stepen kognitivnog procesa, i to onaj koji je povezan 
s glagolom zapamtiti. Naravno, ovakav pozitivistički pristup ima puno mana, jer 
takvo znanje nije trajno. Zato, ukoliko nastavnik želi produbiti svoj rad i pronaći 
načine koji unaprjeđuju i vrednuju učenje s razumijevanjem mora naglasiti ko-
gnitivni stepen koji ide iznad zapamćivanja.4

Naravno, sve zavisi i od opsega tema koje se izučavaju i njihove kompleksnosti. 
Naizgled se čini da samo mali broj učenika u potpunosti postiže ishode učenja iz 
Istorije koji se bavi naprednom istorijskom sviješću, a koji uključuju i kontrover-
zne teme, i pored toga što kontroverzne teme podstiču veće učešće učenika u 
online diskusiji.

4 Nastava povijesti usmjerena prema ishodima učenja, str. 71.

Nastava istorije usmjerena 
ka razumijevanju
Procjena znanja učenika iz predmeta Istorija može biti moćno oruđe za produ-
bljivanje razumijevanja učenika o specifičnim sadržajima, ali i da utiče na razvija-
nje pismenosti, analitičkog mišljenja i vještina građanske participacije.

Istorijski kurikulum ne može biti potpun ukoliko ne pruža određeno razumijeva-
nje trenutne uloge istorijskog istraživanja u širenju našeg znanja o prošlosti, a s 
njom i o ljudskom i društvenom ponašanju.

U metodičkim priručnicima i stručnoj literaturi, ukazuje se na potrebu da učenje 
u nastavi mora pratiti razumijevanje. Kao vrijedan pedagoški cilj ističe se da na-
učeno učenici treba da razumiju, kako bi stečena znanja primijenili u praktičnim 
situacijama. Na razumijevanje se, takođe, gleda i kao na vrijednu intelektualnu 
naviku ili osobinu koju u nastavi treba njegovati jer ona pojedincu omogućava 
da u svakodnevnom životu kritički analizira pojave i o njima autonomno donosi 
odluke.5

Nažalost, često dolazimo do zaključka da naši učenici razumiju mnogo manje od 
očekivanog. To se, naročito, ispoljava u ravni kada ne uspostave veze između 
onoga što uče u školi i onoga što rade van nje.  

Odavno je postalo očigledno da se, ukoliko želimo da pripremimo naše učenike  
za ono što ih očekuje u budućnosti, ne možemo više fokusirati na obrazovanje 
kao na puko sticanje znanja. U savremenom svijetu informacije su lako dostu-
pne. Stoga, današnje obrazovanje mora pomoći učenicima da prevaziđu učenje 
činjenica kako bi razvili dublje razumijevanje svijeta oko sebe i raznolikosti glo-
balnog društva u kojem žive. Jednostavno - naši učenici moraju naučiti kako da 
pronađu, sortiraju, procijene i primijene informacije u novim situacijama. Učenje 

5  Značaj razumevanja u nastavi (2005), https://scindeks-clanci.ceon.rs/data/pdf/0547-3330/2015/0547-
33301501007D.pdf

sa razumijevanjem će zato puno više uticati na transfer znanja nego što će to 
uraditi jednostavno pamćenje informacija iz teksta ili predavanja. U krajnjoj liniji, 
istraživanja nam pokazuju da će naši učenici, u toku života, promijeniti u prosje-
ku između pet i sedam različitih poslova, tako da im puko pamćenje informacija 
neće baš pretjerano pomoći da se naviknu na takvu realnost.

S obzirom da je naš glavni cilj učenje sa razumijevanjem, ocjenjivanje i povratne 
informacije moraju biti usredsređene na razumijevanje, a ne samo na pamće-
nje procedura ili činjenica. U aktivnostima koje podstiču transfer znanja, učenici 
imaju mnoštvo mogućnosti da primijene svoje učenje i uvježbaju prenosive vje-
štine u novim i različitim situacijama.

Jedna od stvari koju nas je ova trenutna stvarnost, uzrokovana epidemijom CO-
VID-19, naučila jeste činjenica da se baza znanja nastavlja širiti, a većina nastav-
nika danas smatra da ima previše sadržaja za podučavanje i da nema dovoljno 
vremena da se sve to prezentuje i nauči. To je osobito prisutno u okvirima online 
nastave, kada je u našem obrazovnom sistemu trajanje časova smanjeno sa 45 
na 30 minuta. Plan i program sadrži previše tema i često je fragmentiran, bez 
jasnih veza među temama ili nivoima. U našim udžbenicima i nastavnim planovi-
ma i programima Istorije prošlost je predstavljena kao linearna priča, što sužava 
složenost istorije i dimenziju događaja, jer je tako predstavljena prošlost pojed-
nostavljena i uglavnom jednostrana. Kada se doda emocionalni jezik to, obično, 
znači održavanje jednostranosti, stereotipa i netolerancije. Problem linearne 
nastave Istorije, koja je često oslobođena uzročno-posljedičnih veza nastavni 
proces dodatno usložnjava, a samim time umjesto ka razumijevaju usmjerava 
učenika ka simplificiranom memorisanju istorijskih činjenica.

Ocjenjivanja u (online)  
nastavi istorije  

Ocjenjivanje je jedan od osnovnih aspekata nastave. U slučaju online nastave treba na-
glasiti da postoje posebni izazovi i mogućnosti u procjenjivanju učeničkih postignuća. U 
online okruženju, nedostatak fizičkog prostora i kontakt licem u lice, između nastavnika i 
učenika, dovodi do različitih načina ocjenjivanja. Nastavnik u nastavi na daljinu ne može 
reći da li učenik prisustvuje, ukoliko aktivno ne participira, što je nekada teško obezbijediti. 

Savremena nastava istorije je interaktivna. Nastavnik prilagođava svoj pristup potre-
bama učenika. Svaki nastavnik mora da razumije potrebe učenika, jer od njih dobija 
povratnu informaciju. Interakcija je sistemska aktivnost - nastavnici daju inpute uče-
nicima i dobijaju rezultate od njih u obliku povratnih informacija. Interaktivno učenje 
istorije je višesmjerni proces. Učenik može biti u interakciji sa nastavnikom, sa drugim 
učenicima, sa materijalima ili sa sva tri subjekta. Ocjenjivanje je ključni aspekt interak-
tivnosti, centralno pozicionirano u procesu učenja, jer ima za cilj razumijevanje i pobolj-
šanje učenja učenika. To je, takođe, proces sagledavanja postignuća učenika.6 

Suprotno tradicionalnom uvjerenju da je ocjenjivanje korisno samo kao mjerilo za 
procjenu koliko su  učenici ovladali određenim činjenicama, prilagođena, rigorozna i 
promišljena praksa ocjenjivanja, takođe, može voditi nastavu, poboljšati učenje uče-
nika i razviti vještine mišljenja specifične za ovu nauku i nastavni predmet.

U okolnostima učenja na daljinu, naizgled je došlo do smanjena interakcije, koje 
je proisteklo iz nespremnosti sistema da se u startu prilagodi novim okolnostima. 
Međutim, kako je vrijeme odmicalo, interaktivnost u online nastavi Istorije je podi-
gnuta na viši nivo, jer su i učenici i nastavnici uvidjeli da određeni alati koje koriste 
na online platformama mogu biti kvalitetno iskorišteni.

I pored činjenice koju smo više puta naglasili, da nas je situacija sa učenjem na 
daljinu sve zatekla, treba uvijek imati u vidu da su nastavnici, prije svega, doživotni 
učenici. Učenje koje je u toku je esencijalno za efikasnu nastavu, a mogućnosti 
profesionalnog razvoja su od ključnog značaja za sticanje i produbljivanje struč-

6 Luisa Black, History teaching today - COE. (2011), str. 46.  https://rm.coe.int/09000016806513c2 

nog znanja i profesionalnog rasuđivanja nastavnika.7

Jedna od nedoumica koja se pojavila od uspostavljanja online nastave bila je ne 
samo kako objektivno ocijeniti učenike, već i na koji način to uraditi. Sada je već 
jasno da kod nastave na daljinu, prilikom ocjenjivanja, treba napraviti niz zadataka 
koji pokrivaju više dimenzija učenja, koje se u toj nastavi mogu koristiti. Tradicionalni 
načini ocjenjivanja postaju manje relevantni, a preokret je ka podsticanju interakcije 
učenika u grupnim projektima i drugim aktivnostima.

Dodatno, značajno je istaći razliku između ocjenjivanja i evaluacije, a ta dva pojma se 
nerijetko miješaju. Ocjenjivanje je proces prikupljanja informacija, a  evaluacija je sud 
donijet na osnovu informacija koje imate na raspolaganju. Koliko su učenici naučili mo-
žete procijeniti tako što ćete im postaviti niz pitanja koja se odnose na ishode učenja, 
a potom evaluirati njihove odgovore. Znači, iako ocjenjivanje pruža informacije za eva-
luaciju, upravo je evaluacija ta koja uvodi ljudski faktor u proces donošenja odluka. 
Odnosno, nastavnik može da ima dobre informacije, pa ipak da donosi loše odluke. Ova 
razlika između evaluacije i ocjenjivanja je posebno značajna kada odlučujemo kako da 
ocijenimo učenike na osnovu njihovog učenja i učinka. Dva nastavnika mogu ispitivati 
učinak istog učenika i dati različite ocjene. Upravo je ovo odsustvo konzistentnosti na-
velo je neke kritičare da dovedu u pitanje kredibilitet ocjena koje dajemo učenicima.8

Kada razmišljamo o testiranju i ocjenjivanju, onda se fokusiramo na sumativno ocjenji-
vanje. To je specifična vrsta procjene, sveobuhvatne prirode, koja nije vrednosna i ne 
uključuje samo puko numeričko ocjenjivanje učenika,9 a koristi se da bi provjerili nivo 
učenja na kraju svake jedinice. Nastavnici moraju biti pažljivi u korišćenju različitih me-
toda i mjera kako bi imali cjelovit plan, koji mora razlikovati različite nivoe učenja. Kada 
razmišljamo o poboljšanju kvaliteta učenja učenika, mislimo na formativno ocjenjiva-
nje. Formativno ocjenjivanje ima za cilj da potpomogne u procesu učenju i često se 
naziva i ocjenjivanjem za učenje, a odvija se u realnom vremenu, tokom same nastave. 
Ovakav vid ocjenjivanja nam pruža najdetaljniju sliku o procesu napredovanja učenika.

7  Mindich, Dan and Ann Lieberman. 2012. Building a Learning Community: A Tale of Two Schools. 
Stanford, CA: Stanford Center for Opportunity Policy in Education. 

8  Nastava orijentisana na učenje, Centar za demokratiju i pomirenje u jugoistočnoj Evropi, 
Novembar 2013, str. 162.

9 Luisa Black, n. d., str. 47.

Moderni izazovi ocjenjivanja
Online nastava je najefikasnija ukoliko je izvode nastavnici sa iskustvom iz pred-
meta koji predaju. Najbolji način da se održi veza između online obrazovanja i 
vrijednosti tradicionalnog obrazovanja jeste osiguravanje da učenje na daljinu 
sprovode nastavnici koji su u potpunosti kvalifikovani i zainteresovani za online 
nastavu.10 

Nastavnici koji imaju iskustva u online nastavi, kao i njihovi učenici podjednako 
naglašavaju potrebu za postojanjem jasno struktuiranog i dobro isplaniranog 
programa rada prilikom nastave i učenja na daljinu. Efikasno strukturiranje po-
drazumijeva planiranje unaprijed, tj. prije nego što se pristupi samom procesu 
nastave, razmišljanje o organizacionim strukturama i kvalitetima koji će pomoći 
učenicima da nauče i razumijevanje da online okruženje u sebi sadrži brojne 
komunikacijske izazove. Ova priprema i u realnim uslovima uvijek oduzima puno 
vremena i razmišljanja. Isti je slučaj i kada je u pitanju nastava na daljinu. Isto-
vremeno, online okruženje nudi posebne prepreke i mogućnosti i za nastavnike 
i za studente.

Negativni stavovi prema učenju na daljinu mogu proizaći iz nedostatka komfora 
prema korišćenju nepoznatih tehnologija i izlaženja na kraj sa tehničkim proble-
mima. Stavovi nastavnika prema informaciono-komunikacionim tehnologijama 
mogu odrediti u kojoj mjeri se te tehnologije koriste u procesu podučavanja i 
učenja. Odnos prema upotrebi određenih online platformi generiše istaknuta 
uvjerenja pojedinca o posljedicama dalje upotrebe i njegova procjena ovih po-
sljedica. Osim toga, prosvjetnim radnicima može biti teško da koriste alate i plat-
forme dok ispunjavaju nastavne obaveze. Ovo posljednje može biti povezano 
sa velikim životnim promjenama i povišenim psihološkim stresom povezanim sa 
novim širenjem epidemije. 

Većina nastavnika danas kao najteži dio svog posla ističe proces ocjenjivanja. 
Nezavisno od iskustva, različitih metoda koje se primjenjuju i slično, uvijek po-
stoji bojazan da nije došlo do određenog previda. To se lako može primijeniti na 

10  Feenberg, A. (1998). “The Written World: On the Theory and Practice of Computer Conferenc-
ing.” In Mason, R. and Kaye A. (Eds), Mindweave: Communication, Computers, and Distance 
Education. Oxford: Permagon Press. www.emoderators.com/moderators/feenberg.html

Istoriju kao nastavni predmet, a naročito ukoliko se ishodi ne vrednuju shodno 
njihovoj složenosti.

Još jedan mogući izazov pred nastavnicima, posebno pred onima koji poduča-
vaju savremenu istoriju postavlja uloga koju istorija kao naučna disciplina igra u 
pobijanju mitova i kritičkom preispitivanju popularnih interpretacija, pretpostav-
ki i stajališta koje podstiču različiti djelovi društva. Svaki nastavni plan i program 
evropske ili nacionalne istorije XX vijeka vjerovatno uključuje i teme, probleme 
i pitanja koja su još uvijek osjetljiva ili kontroverzna. Treba imati u vidu da neke 
teme, ako se one podučavaju na objektivan način, ili s različitih perspektiva, 
mogu uznemiriti i podstaknuti kritike pojedinih grupa, uključiti i roditelje ili, čak, 
predstavnike vlasti.11

Nastavnici i učenici dolaze u školu i učionicu sa svojom kulturološkom pozadi-
nom. Oni su proizvod datog društva, podložni uspomenama, uticajima, emocija-
ma i predrasudama koje utiču na njihove porodice i zajednice. Važno je razmisliti 
i biti svjestan vlastitih predrasuda i stereotipa, kako su oni ugrađeni u mentalne 
šeme i nastavnika i učenika. Ovo je važno, jer učenje, kao što smo naglasili, nije 
pasivno. Kada učenici nauče, povezuju nove informacije sa onim što su već ste-
kli. Dodatno, nastavnici moraju da održavaju debatu objektivnom.12

Još jedan veliki izazov za nastavnike Istorije jeste način na koji mogu da utvrde 
da li su se u procesu podučavanja izgradile kompetencije koje su neophodne za 
izgradnju demokratskog društva. Ovo je, takođe, značajno zato što ocjenjivanje 
ima značajne efekte na ponašanje učenika i nastavnika, i zato što se u procesu 
ocjenjivanja, uglavnom, više pažnje posvjećuje oblastima nastavnog programa 
koje se sumativno ocjenjuju. Neke metode ocjenjivanja, iako korisne za procje-
nu ishoda učenika u oblastima koje su specifične za istorijsko kritičko znanje 
i razumijevanje, nijesu nužno u skladu sa predavanjem i učenjem usmjerenim 
na demokratske prakse i poštovanje ljudskih prava. Nekim metodama, takođe, 
može nedostajati transparentnost, poštovanje prema učenicima, ili, pak, mogu 

11  Vidi: R. Stradling i dr., Teaching controversial issues, Edward Arnold, London 1984.; C. Gallagher, 
History teaching and the promotion of democratic values and tolerance, Doc. CCED/Hist (96) 
1, Council of Europe, Strasbourg 1996.

12 Luisa Black, n.d., str. 38.

imati i negativan uticaj na buduće poglede učenika. Praksa ocjenjivanja treba 
da bude u skladu sa normama i vrijednostima obrazovanja koje ima za cilj jača-
nje i promovisanje demokratskih vrijednosti i poštovanje ljudskog dostojanstva 
i ljudskih prava.13

Stoga je neophodno da koncept ocjenjivanja podrazumijeva i usvajanje obra-
zovnih procesa i konteksta koji odražavaju vrijednosti demokratije i ljudskih 
prava. Štaviše, oni zahtijevaju da ljudi budu voljni da usvoje određeni skup vri-
jednosti, stavova i ponašanja, tj. kompetencija, koje su neophodne za izgradnju 
demokratskog društva.

Obrazovanje bi bilo neefikasno bez posebne pažnje ka razvoju kognitivnih vje-
ština, koje pomažu učenicima da prepoznaju neefikasne procese donošenja od-
luka i rješavanja problema, razmotre višestruke stavove, konstruišu i brane po-
ziciju na osnovu rezonovanja i činjenične podrške i snaže intelektualne vještine.

Veoma je značajno da se razmišljanje učenika stalno stimuliše i vodi pružanjem 
dobrih uslova za učenje. Osim toga, priroda predmeta Istorija daje učenicima 
određene smjernice o tome kako da konstruišu i procijene odgovore u smislu nji-
hove razumnosti. Treba, najprije, opremiti učenike alatima za vođenje njihovog 
istorijskog razmišljanja. Početne smjernice mogu se pružiti kroz dobro strukturi-
ranu sekvencu učenja. Ova struktura bi morala biti evidentna na dva nivoa. Prvi 
nivo je kroz strukturiranje početka sekvence učenja teme i istorijskog pitanja. 
Ne možemo očekivati da će učenici posjedovati puno prethodnog znanja o bilo 
kojoj istorijskoj temi. Pružanje učenicima činjeničnih informacija i izazovno eva-
luacijsko pitanje na početku sekvence učenja može osigurati dobar početak. 
Drugi nivo vođenja je strukturiranje tempa i izmjene aktivnosti učenja. Korišće-
nje nekoliko aktivnosti učenja može podstaći motivaciju i koncentraciju učenika. 
Zato bi slijed učenja trebalo da ima nekoliko aktivnosti koje osiguravaju varijacije 
u tome šta učenici da rade, ali i da istovremeno osiguravaju da njihovo razmišlja-
nje o istorijskom pitanju ostane konstantno. Da bi se stimulisala individualna 
odgovornost, sekvenca učenja mora biti upakovana u pojedinačnu aktivnost, 

13  Council of Europe. (2019, July 25). Quality history education in the 21st century. Principles 
and guidelines (2018). Democratic Schools for All. https://www.coe.int/en/web/campaign-
free-to-speak-safe-to-learn/-/quality-history-education-in-the-21st-century-principles-and-
guidelines-2018- 

pružajući osnovne ciljeve.14

Ovu strukturu treba uvijek imati u vidu, jer se od učenika ne mogu očekivati 
kompleksni ishodi učenja, poput evaluacije ili sinteze, ukoliko nijesu zadovoljeni 
najosnovniji ishodi, poput razumijevanja. Čini se da se, u nastavi Istorije, ovaj 
segment često zanemaruje, jer se pravi pretpostavka, nerijetko pogrešna, da se 
određene stvari znaju a priori. Samim tim, proces procjene znanja se dodatno 
usložnjava, a nekada i obesmišljava.

Prilikom konstruisanja istorijskog konteksta, učenici moraju imati suštinsko zna-
nje. Ovakav vid znanja ima osnovnu komponentu koja uspostavlja dalju kontek-
stualizaciju, tj. činjenice. Ove činjenice daju informacije o tome šta se dogodilo, 
ko je bio uključen i na kojoj lokaciji, kao i u koje vrijeme se to dogodilo. Bez istih 
se o određenim istorijskim procesima ne može razgovarati. Uvijek moramo imati 
u vidu da se ide od jednostavnog (ishoda) ka složenom. 

14 International Journal of Historical Learning, Teaching and Research, Vol. 11.1, 2012, pp 72-93.

Razvoj vještina  
i kompetencija 

Kompetencije nastavnika ne podrazumijevaju samo faktualno znanje, koje je 
relevantno za njihovu ekspertizu. Umjesto toga, njihovo dublje razumijevanje 
ključnih pojmova i ideja reflektuje njihovu sposobnost da prenesu učenje u dru-
gi kontekst. Posljedično, u procesu ocjenjivanju uzima se niz faktora koje treba 
zadovoljiti.

Nemoguće je dostići savršenstvo u oblasti mjerenja čovjekovih karakteristika i 
dostignuća. Upravo zato postoji i obilje kontroverzi koje prate školsko ocjenji-
vanje. Mnogo je subjektivnih i objektivnih faktora koji utiču na (ne)objektivnost 
ocjenjivanja, a koji dolaze od samih ocjenjivača/nastavnika, učenika, predme-
ta ocjenjivanja i instrumenata uz pomoć kojih se ocjenjuje. Brojna istraživanja 
ukazuju na to da ocjene najviše govore o onome ko ocjenjuje. I to se dešava u 
situaciji kada se ocjenjuje znanje učenika u određenoj oblasti, nešto što nam se 
na prvi pogled čini lako mjerljivim.15

Nastavni proces je postavljen na osnovama da učenici brzo nauče cijeniti one 
rezultate učenja koji se formalno ocjenjuju, a manje cijene rezultate učenja koji 
se formalno ne ocjenjuju. Ukoliko sagledavamo sa te ravni, to znači da nastava 
kojoj je cilj razviti odgovarajuće vještine i načine razmišljanja zahtijeva razne 
aktivnosti koje se ocjenjuju, u kojima učenici praktično primjenjuju te vještine na 
izvorne materijale. Dakle, isključivo se oslanjati na ocjenjivanje učeničkih eseja 
ili projekata u kojima se provjerava poznavanje faktografije i ponavljanje nastav-
nikovih ili udžbeničkih interpretacija tih činjenica bilo bi kontraproduktivno. To, 
donekle, vrijedi i kada pitanja od učenika zahtijevaju više od pukog prisjećanja. 
Ako se veći dio podučavanja istorije sprovodi kroz učenje temeljeno na aktivno-
stima, tada ocjenjivanje mora biti vezano uz procese koji su dio takvih nastavnih 
aktivnosti. Drugim riječima, ako od učenika tražimo da analiziraju i interpretiraju 

15  Grupa autora, Moje vrijednosti i vrline – razvoj socijalnih i emocionalnih vještina učenika i 
učenica, Priručnik za nastavnike i nastavnice u srednjoj školi, Podgorica, februar 2020, str 23.

dijelove dokumenata, tada treba direktno ocjenjivati njihovu vještinu izvođenja 
takvog zadatka, a ne samo posredno, kroz ocjenjivanja kvaliteta pisanog rada o 
temi na koju se dokument odnosi.16

Takođe, jedan od zanimljivih modela koji se može primijeniti jeste samorefleksija i 
samoocjenjivanje. Kada su učenici uključeni u proces samoocjenjivanja, oni stvaraju 
interne povratne informacije. Generisanje i djelovanje na osnovu interne povratne 
sprege oblik je metakognicije i samoregulacije. Metakognicija je u osnovi razmišlja-
nje o nečijem razmišljanju, a samoregulacija se odnosi na sposobnost učenika da 
koordiniraju kognitivne resurse, emocije i akcije u službi postizanja ciljeva učenja.17

Zbog važnosti ovih vještina za uspješno učenje, nastavnici moraju obezbijediti da 
učenici razviju ove vještine. I pored toga što nastavnici često znaju biti skeptični 
prema tome, učenici su u velikom procentu, a to su i istraživanja pokazala, samokri-
tični prilikom samoocjenjivanja. U krajnjoj liniji, promislimo koliko puta smo učenika 
upitali da procijeni sopstveno znanje i kakve smo odgovore dobijali. Ukoliko direk-
tno, jasno i nedvosmisleno predočimo učenicima koje ishode trebaju savladati za 
koju ocjenu, u određenom trenutku ćemo doći do kriterijuma koji će i učenicima 
dozvoliti da preispitaju sopstveno znanje. Samim time će razviti izuzetno vrijednu 
vještinu, koja će im biti korisna, i to ne samo kada je nastava Istorije u pitanju.

Još jedan sjajan izvori povratnih informacija za učenje su vršnjaci. Povratne in-
formacije vršnjaka imaju prednosti, kako za one učenike koji daju povratne in-
formacije, tako i za one koji ih primaju. To uključuje razmišljanje o učenju i može 
produbiti razumijevanje učenika o sopstvenom učenju. Istraživanja ukazuju da 
ljudi koji pružaju povratnu informaciju imaju koristi jednako kao i primaoci, jer su 
primorani da inkorporiraju ciljeve učenja i kriterijume učinka u kontekst tuđeg 
rada, koji je manje emotivno nabijen od njihovog.18

16 Stradling, Robert, Nastava europske povijesti 20. stoljeća, Srednja Europa, Zagreb 2003, str. 203.

17  Boekaerts, Monique. 2006. Self-Regulation and Effort Investment. In Handbook of Child 
Psychology: Volume 4. Child Psychology in Practice. 6th ed., edited by K. A. Renninger, I. E. 
Siegel, R. M. Lerner, and W. Damon, 345–77. New York: Wiley.

18  Does assessment hinder learning? Paper presented at ETS Invitational Seminar held on July 
11th, 2006 at the Institute of Civil Engineers, London, UK. https://www.dylanwiliam.org/Dylan_
Wiliams_website/Papers_files/Does%20assessment%20hinder%20learning.doc 

Kvalitetna povratna informacija, predočena od strane vršnjaka, zahtijeva istu vr-
stu informacija kao i povratna informacija nastavnika. Učenici moraju uzeti u ob-
zir ishode učenja i kriterijume učinka. Vršnjaci moraju da procijene status učenja 
svojih drugova sa istim kriterijumima uspjeha koji koriste za provjeru sopstvenog 
učenja. Osim toga, pružanje konstruktivnih povratnih informacija je vještina koju 
učenici moraju da nauče, pa će se instrukcije morati fokusirati i na ovo.19

Bez obzira i na određene poteškoće sa kojima se nastavnici veoma često susre-
ću, uz dobru organizovanost i uvjerenost da je to moguće, nastavnik bilo kojeg 
predmeta biće u stanju da pronađe načine da, shodno materiji kojom se bavi, 
kao i u skladu sa svojom ličnošću i svojim odnosom prema poslu, kontinuirano 
radi na sveobuhvatnom razvoju ličnosti svojih učenika. Treba imati u vidu i da 
svaki nastavnik istovremeno i obrazuje i vaspitava, kao i da u svakom predmetu 
postoje sadržaji, situacije, okolnosti koje treba iskoristiti za vaspitno djelovanje.20

Nastava istorije među učenicima razvija niz vrijednosti i vještina,21 koje su im ne-
ophodne za normalno funkcionisanje u današnjem društvu. Među njima valja 
istaći:

•	 Vrednovanje ljudskog dostojanstva i ljudskih prava;

•	 Vrednovanje kulturne raznolikosti;

•	 Vrednovanje demokratije, pravde, pravičnosti, jednakosti i vladavine zakona;

•	 Otvorenost za tuđa uvjerenja i kulture;

•	 Samoefikasnost;

•	 Analitičke i kritičke vještine razmišljanja;

•	 Fleksibilnost i prilagodljivost;

19  National Research Council (NRC). 2012. Education for Life and Work: Developing Transferable 
Knowledge and Skills in the 21st Century. Washington, DC: National Academy Press.

20 Moje vrijednosti i vrline – razvoj socijalnih i emocionalnih vještina učenika i učenica, str. 19.

21  Vidi još na: https://www.coe.int/en/web/campaign-free-to-speak-safe-to-learn/-/quality-histo-
ry-education-in-the-21st-century-principles-and-guidelines-2018- 

•	 Vještine rješavanja sukoba;

•	 Znanje i kritičko razumijevanje jezika i komunikacije;

•	 Znanje i kritičko razumijevanje svijeta oko sebe.

Proučavanje istorije ima poseban doprinos u razvoju ovih vještina. Ono nudi 
uvide u složenost i raznolikost prošlog ljudskog ponašanja, njeguje sposobnost 
ispitivanja različitih, čak i oprečnih, narativa, i zahtijeva da argumenti budu pot-
krijepljeni razumevanjem širokih dokaza. Ali, istorija u školama može dati takav 
doprinos samo ako ono što se uči, kako se uči i kvalitet raspoloživih resursa to 
omogućava.22

22 Ibid.

Procjena znanja i 
razumijevanje osjetljivih  
i kontroverznih tema
Olakšavanje razumijevanja jedan je od najizazovnijih ciljeva nastave istorije u 
najširem smislu, a pogotovo ako se radi o osjetljivim i kontroverznim temama. 
Razumijevanje nije jedini cilj nastave (razne vještine, samopouzdanje itd.), ali 
škole i testovi često daju malu podršku ovoj vrsti nastave. Takođe, često je isklju-
čeno iz širih strategija razvoja nastave odnosno u procesu izrade koji će nastavni 
planovi i aktivnosti evaluacije biti najprikladniji za procjenu razumijevanja, iako 
je podučavanje usmjereno ka razumijevanju daleko od nove ideje.

 Olakšavanje razumijevanja je jedan od najrespektabilnijih ciljeva nastave. Da 
bismo pomogli učenicima da razviju ovo razumijevanje koristimo niz strategije. 
Nastavnici nastoje jasno objasniti proces ili traže mogućnosti za pojašnjenje. 
Nastavnici daju kreativne zadatke, poput planiranja eksperimenta ili analize 
izvora ili organizuju raspravu o problemu. Sve u svemu, daju zadatke koji zahti-
jevaju i izgrađuju razumijevanje. Ali, podrška učenicima da steknu razumijevanje 
predstavlja težak posao. Najjasniji indikator je kada učenici imaju probleme s 
pisanjem eseja koji pokazuju stvarno razumijevanje, ili kada ne vide veze između 
onoga što uče u školi i onoga što rade van škole.

Važno je imati na umu da je razvoj razumijevanja kontinuiran proces. Međutim, 
ova stavka može biti u suprotnosti sa intuitivnim shvatanjima razumijevanja. Iako 
sigurno postoje pomaci dok razvijamo razumijevanje, rijetko koji učenik dostigne 
nivo na kojem razumije sve što treba razumjeti o određenoj temi, jer uvijek po-
stoje složeniji zadaci. Imajući to u vidu, a u svrhu realnijeg predavanja, nastavni-
ci obično artikuliraju očekivanja za određeni nivo razumijevanja koji žele da svi 
učenici postignu na zadatu temu.

Da se još jednom podsjetimo suštinske razlike između znanja i razumijevanja. 
Znanje podrazumijeva da učenik nešto zna i može to znanje iznijeti na zahtjev 
- recite nam ili pokažite vještinu. Razumijevanje je stvar sposobnosti da učinite 

više stvari na osnovu razmišljanja o temi - da date objašnjenje, da pronađete 
dokaz i primjer, da pojednostavite, da primijenite, da date analogiju i, na kraju, da 
predstavite temu na nove načine.

Ukratko, razumijevanje je sposobnost izvođenja različitih radnji ili „performansi“ 
koje pokazuju nečije razumijevanje teme i istovremeno je unaprjeđuju. Sposob-
nost je usvojiti znanje i koristiti ga na nove načine. U okviru Teaching for Under-
standing Framework takve se radnje nazivaju „radnje razumijevanja“ ili „razumi-
jevanje radnji.“23

Iako se mogu jako razlikovati, po definiciji radnje razumijevanja moraju odvesti 
učenike u prostor širi od onoga što već znaju. Mnoge učeničke radnje su previše 
rutinske da bi jačale proces razumijevanja: odgovaranje na tvrdnje u kvizovima 
sa ponuđenim opcijama, izvođenje standardnih aritmetičkih vježbi, itd. I takve 
rutinske radnje imaju važnost, ali ne grade razumijevanje. Važno je ne izjedna-
čavati rutinske performanse s malim ili većim naporima izgradnje razumijevanja.

Kako procijeniti znanje i razvijati razumijevanje kod kontroverznih i osjetljivih 
tema? Jedan od većih izazova je odabrati temu koja će iz svih aspekata naje-
fikasnije objasniti određeni kontroverzni proces. Taj proces naziva se kreiranje 
generativne teme. Generativna tema je izvor iz kojeg se rađaju istraživanja, stva-
raju novi koncepti i razumijevanja veze uzroka i posljedica. Generativna tema je 
roditeljska ideja iz koje mogu nastati mogućnosti istraživanja24.

Jednostavno, ako uzmemo opštu temu kao što je rat 90-ih, mi ćemo oko te teme 
navesti sve teme koje se vežu ili kao uzrok ili kao proces ili kao posljedica tih 
događaja. Povezivanjem svih tema steći će se zamršena slika povezanosti tema, 
ali i jasan šablon zastupljenosti i moguće bitnosti.

Pitanja koja će vam pomoći da odaberete najvažniju generativnu temu: Koje 
teme su najviše povezane? Koje teme se čine najvažnijima? Jesu li teme zani-
mljive i uzbudljive za vas i za učenike? Nudi li generativna tema učenicima mo-
gućnost povezivanja s drugim predmetima i sa životom izvan škole? Generativ-
ne teme su pitanja, teme, koncepti, ideje koje pružaju dovoljno dubine, značaja, 

23 https://www.gse.harvard.edu/news/uk/08/05/what-teaching-understanding 

24 https://www.wis.edu/uploaded/Academics/Project_Zero/Generative_Topics_By_Ron_Ritchhart.pdf 

povezanosti i raznolikosti perspektive da podrže razvoj razumijevanja učenika. 
One bi trebale biti zanimljive za učenike i nastavnike, u centru pažnje za jednu ili 
više disciplina, i pristupačne učenicima.

Suština procjene znanja kod osjetljivih i kontroverznih tema je kreiranje časa na 
osnovu pitanja koja će voditi stvaranju razumljivih ciljeva: Što je najvažnije što 
želim da učenici nauče? Je li to usko povezano s generativnom temom? Da li se 
fokusira na glavne aspekte generativne teme?

Taj model moraju pratiti pitanja koja će voditi stvaranju performansi razumije-
vanja: Da li ova aktivnost zahtijeva od učenika da pokažu razumijevanje za cilj 
razumijevanja? Zahtijeva li ova aktivnost od učenika da primijene naučeno u 
novim situacijama? Omogućava li ova aktivnost učenicima da razviju i pokažu 
razumijevanje?

Takođe, svaki čas, ali pogotovo onaj čija tema su osjetljivi i kontroverzni događa-
ji, treba da razbija predrasude i opšteprihvaćene nenaučne stavove. Samim tim, 
uvijek treba postaviti pitanje: Izaziva li ova aktivnost zablude, stereotipe i kruto 
razmišljanje kod učenika?

Procjena razumijevanja osjetljivih i kontroverznih tema predstavlja korak dalje u 
nastavničkoj procjeni naučenog kod učenika. Kao teme koje izazivaju emocije, a 
kod kojih su učenici već došli često sa predznanjem i/ili predubjeđenjem, a koje 
kao takve i dalje izazivaju disonantnost u društvu, uloga nastavnika nije samo 
da razvije ključne vještine, već i da pomoću njih utiče na razbijanje stereoripa i 
zabluda.

Kreiranjem generativnih tema postiže se sinteza uzroka, uticaja, posljedica i ko-
relacije sa savremenim svijetom kroz odabir nekad i najobskurnijih dešavanja, 
dok kroz ciljeve razumijevanja i fokusiranjem na razvoj razumijevanja ne možemo 
omašiti u procesu razvoja sposobnosti ključnim za učenje. 

Zaključak
Ocjenjivanje je, kao što je već napomenuto, izuzetno važan dio ciklusa učenja. 
Nastavnici moraju biti jasni u pogledu izbora ocjenjivanja koji su izabrali, odno-
sno da li su u skladu sa ishodima učenja i ciljevima podučavanja?

Osim načina podučavanja, pandemija COVID-19 stvorila je i izazov procjene zna-
nja učenja na daljinu. Koncept učenja na daljinu podstiče i olakšava kontinuirani 
proces evaluacije, koji mijenja tradicionalne paradigme testova i ocjenjivanja na 
kraju svakog klasifikacionog perioda. Ovim pristupom dobija se trenutna povrat-
na informacija o učinku učenika i određuje se sljedeći korak na njihovom putu. 
Posljedično, jedna od preporuka koja se mora usmjeriti ka ljudima koji se bave 
kreacijom obrazovne politike jeste ukidanje klasifikacionih perioda, kojih je sada 
ukupno četiri, jer je ranije upravo ocjenjivanje u kratkom vremenskom rasponu 
stvaralo anksioznost i kod nastavnika i kod učenika.

Online nastava omogućava brzu korekciju, što olakšava rad nastavnika i smanju-
je birokratiju. Uloga nastavnika tako postaje fokusiranija na učenje učenika nego 
na njihovu ocjenu.

Jedan od izazova koji se osjetio na početku procesa bio je taj što nisu svi na-
stavnici bili na istom nivou pripreme za učenje na daljinu. Kako prelazak na uče-
nje na daljinu nije bilo planiran, niti je bilo vremena za planiranje i obuku na tu 
temu, neki nastavnici sa slabijim tehnološkim vještinama osjećali su se pomalo 
izgubljeno, a ponekad čak i u podređenom položaju. To samo potvrđuje koliko je 
cjeloživotno učenje i obrazovanje nastavnika danas imperativno.

To što predajemo određenu temu ne znači da su učenici to naučili ili razumjeli. Ako 
je prenošenje znanja doista naša misija, ako je duboko razumijevanje ono što poku-
šavamo da njegujemo u nastavi, kako možemo biti sigurni da smo obavili svoj posao?

Naravno, ovo i slična pitanja će se uvijek postavljati, pa je i neophodno konstan-
tno preispitivati svoje vještine, pa čak i znanje. Vjerujemo da rješenje problema 
leži u fokusiranju na nastavu koja podstiče razumijevanje kod učenika, jer jedino 
na taj način ćemo ih pripremiti da se suoče sa mnogobrojnim životnim izazovima 
koji se nalaze pred njima.

Metodološki priručnik 
za procjenu znanja  

u online nastavi istorije



28


